
Efni: Tillaga til þingsályktunar um skattafrádrátt vegna kostnaðar við ferðir til og frá vinnu, þingmál 
nr. 186

Hagstofa Íslands hefur fengið til umsagnar tillögu til þingsályktunar um skattfrádrátt vegna kostnaðar 
við ferðir til og frá vinnu. Með tillögunni er lagt til að fjármála- og efnahagsráðherra verði falið að 
undirbúa frumvarp til breytinga á lögum um tekjuskatt, nr. 90/2003, sem heimili skattfrádrátt vegna 
verulegs kostnaðar einstaklinga við ferðir til og frá vinnu.

Tillagan felur ekki í sér ný verkefni fyrir Hagstofu Íslands eða breytingar á opinberri hagskýrslugerð. 
Hagstofan tekur ekki afstöðu til þeirrar skattalegu útfærslu sem tillagan felur í sér en vill benda á 
mikilvægi áreiðanlegra tölfræðilegra upplýsinga um búsetu, staðsetningu starfa og vinnusókn við mat 
á forsendum og áhrifum fyrirhugaðra breytinga.

Hagstofan hefur áður bent á skort á upplýsingum um landfræðilega dreifingu starfa og mikilvægi þess 
að skráning starfsstöðva fyrirtækja verði bætt. Í umsögn um tillögu til þingsályktunar um dreifingu 
starfa, 174. mál á 156. löggjafarþingi, lagði Hagstofan áherslu á að upplýsingar um raunverulega 
staðsetningu starfa væru mikilvægar til að greina samhengi búsetu og atvinnu og styðja við 
stefnumótun, meðal annars í samgöngu- og byggðamálum.

Bætt skráning starfsstöðva og upplýsinga um dreifingu starfa myndi jafnframt skapa betri grundvöll 
fyrir tölfræðilega greiningu á vinnusókn milli svæða og vegalengdum milli heimilis og vinnustaðar. 
Slíkar upplýsingar gætu nýst við mat á þeim aðstæðum sem fjallað er um í þingsályktunartillögunni.

Hagstofan áréttar mikilvægi þess að haft verði samráð við stofnunina við þróun opinberra skráa sem 
geta nýst til hagskýrslugerðar, sbr. 6. gr. laga nr. 163/2007 um Hagstofu Íslands og opinbera 
hagskýrslugerð.

